
Parathënie 

Instituti i Zhvillimit të Arsimit, (më poshtë IZHA), është institucion i krijuar në mars të vitit 

2010 si institucion publik, në varësi të Ministrit të Arsimit dhe Shkencës, mbi bazën e 

Institutit të Kurrikulave dhe Trajnimit. 

 Historiku i këtij institucioni, me atribute ekspertimi, këshillimi dhe studimi në arsim, nis 

shumë më herët, që nga viti 1965, kohë kur instituti u emërtua si Instituti i Studimeve 

Pedagogjike.  

IZHA është person juridik publik, në varësi të Ministrit të Arsimit dhe Sportit me seli në 

rrugën “Naim Frashëri”, nr.37, Tiranë. 

IZHA është anëtare me të drejta të plota e disa rrjeteve ndërkombëtare si CIDREE 

(Consortium of Institutions for Development and Research in Education in Europe) dhe 

Global Education. Ajo ka disa detyra dhe përgjegjësi në rrjete, si pjesëmarrjen në projekte të 

përbashkëta dhe ndjekjen e takimeve dhe konferencave të përvitshme, ku raporton për 

zhvillimet akademike të arsimit para-universitar në Shqipëri.  

Misioni dhe objekti i veprimtarisë së IZHA 

• IZHA i ofron Ministrisë së Arsimit dhe Sportit dhe institucioneve arsimore në vend 

ekspertizë dhe këshillim me nivel të lartë profesional, mbështetur në rezultatet e punës 

kërkimore-shkencore dhe praktikës arsimore.  

• IZHA ka për objekt të veprimtarisë së saj hartimin e kurrikulës për sistemin arsimor 

parauniversitar, zhvillimin e politikave të arsimit parauniversitar dhe atij të lartë, 

përgatitjen e dokumenteve të ndryshme në lidhje me politikat kombëtare në fushën e 

arsimit dhe kryerjen e punëve kërkimore studimore në fushat e didaktikës dhe përdorimit 

të teknologjive moderne në mësimdhënie dhe mësimnxënie.  

Veprimtaritë e planifikuara dhe të realizuara nga IZHA për periudhën shtator 2013 – dhjetor 

2016 kanë pasur dhe kanë për qëllim ofrimin e zgjidhjeve afatshkurtra e afatgjata në fusha e 

aspekte të ndryshme të arsimit. Ato burojnë nga projekte të nxitura nga Strategjia e Arsimit 

Parauniversitar, përparësitë e politikës arsimore të qeverisë dhe nevojat e realitetit arsimor 

shqiptar. 

 

 


